
   Ĕçрен таврăнатăн каçкӳлĕм.

Ăçта канăç тупăн ара?

Кĕтет-çке сана малти пӳлĕм.

Эс ху патăнта хăнара.



Шăмшак лаштăрах кайĕ ыррăн.

Врач хушнă пек тапĕ чĕре.

Çак пӳлĕм, çак канлĕхлĕ вырăн —

Чи çутă кĕтес тĕнчере.



Ялан хурлăхпа эс ан пӳлĕн.

Хăвар алкумне тăратса.

Уяртнă кун пек малти пӳлĕм.

Маччи ун тӳпе пек таса.



Асамлă самант илĕртуллĕн

Юлать-çке яланлăх асра.

Шутлатăп: туссем, малти пӳлĕм

Кирлех кашнине пурнăçра.



Тата акă мĕн эп каласшăн:

Ан пĕлтĕр тăшман ун тĕлне.

Ан хăйтăр, усал, вараласшăн

Ман чунăн малти пӳлĕмне.

  